
Tribunál absolve Francisco Borlaco husi alegasaun krime abuzu 
poder  

Iha 25 Jullu 2013, Tribunál Distritál Díli halo leitura sentensa ba kazu abuzu poder no fraude 
fiskal ne’ebé involve Fransisco da Costa Soares Borlaco no kondena arguidu Petroanus Mariano 
Malik hanesan Diretór Kompañia Tiara Suplay ba prizaun tinan 1 maibé suspende ba tinan 2 no 
selu selu taxa judisial US$ 100.00, maibé tribunál mós husu ba arguidu Petroanus atu fó fila fali 
osan estadu ninian hamutuk US$ 22.500 ba falsifikasaun folin kamioneta ne’ebé nia halo.  

Krime abuzu poder nu’udar tipu krime sira ne’ebé involve interese públiku. Tanba ne’e 
importante atu haree no trata kazu sira ne’e ho kuidadu no profunda. Prosesu investigasaun 
ne’ebé kle’an bele asegura rezultadu ne’ebé positivu iha prosesu ne’e”, dehan Luis de Oliveira 
Sampaio, Diretor Ezekutivu JSMP. 

Atu salva integridade no kredibilidade Ministériu Públiku no Komisaun Anti Korupsaun iha 
futuru, JSMP husu tenki asegura prosesu investigasaun ne’ebé profunda no kordenasaun ne’ebé 
efetivu entre Ministériu Públiku no KAK.  

Tribunál prova katak  arguidu Fransisco Borlaco nu’udar Diretór Jerál  Ministériu Finansas iha 
28 Fevreiru  2009, asina dokumentus hodi sosa kareta kamioneta tolu atu fasilita programa 
Ministériu Edukasaun. Totál alokasaun orsamentu ne’e hamutuk $ 90,000.00 no  kada kareta  ho 
valór US$29,650.00. Iha konkursu ne’e  kompañia Tiara Suplay mak manan ho akordu kada 
kareta  folin $ 27, 500. Maski kompañia Tiara Suplay Lda la prienxe rekizitus atu importa no 
exporta kamioneta.  

Kompañia Tiara Suplay sosa kamioneta tolu ho totál orsamentu Rp 450.000,00. Kada kamioneta 
kompañia Tiara Suplay sosa ho orsamentu totál Rp 150.000.000  husi Kompañia Sionarias 
Atambua.   

Ministériu Públiku akuza  arguidu Francisco Borlaco kontra artigu 297 Kódigu Penál kona-ba 
abuzu poder no artigu 33  Kódigu Penál kona-ba kulpa iha partisipasaun. Maibeé tribunál nafatin 
la hetan provas sufisiente atu kondena arguidu, tanba ne’e,  tribunál deside hodi absolve arguidu.   

Iha parte seluk,  arguidu Petroanus Mariano Malik tribunál kondena prizaun tinan 1 maibé 
suspende ba tinan 2 iha liur no selu taxa US$ 100.00 no tenki fó fila fali osan totál US$ 



22.500tanba provadu  komete krime fraude fiskal no  provadu iha intensaun atu benifisia nia aan 
rasik no hamosu prejuízu ba estadu. Faktus hirak ne’e rekolla husi arguidu no testemuña sira 
durante julgamentu nia laran. 

Kazu ne’e rejista ho Númeru Prosesu: 02/C.Ord/2012/TDD. Prosesu lee sentensa ne’e dirije husi 
juisa  Dra. Jacinta Correia, Dr. Júlio Gantes Dr. Helder António Do Carmo, Ministériu Públiku 
reprezenta husi Dra. Glória Alves no parte defeza reprezenta husi Dr. Cirilio Geroto. 

Atu hetan informasaun kle’an liután favór kontaktu: 
 

Luis de Oliveira Sampaio 
Diretór Ezekutivu JSMP 
Diresaun e-mail: luis@jsmp.minihub.org 
info@jsmp.minihub.org 
Telefone: 3323883|77295795 
Website: www.jsmp.tl 
Facebook: www.facebook.com/timorleste.jsmp 

Twitter: @JSMPtl 

 


